
O SECTOR FORESTAL GALEGO: PRODUCCIÓN E SITUACIÓN 
ACTUAL 

Galicia, cunha superficie total preto ós tres millóns de hectáreas, está 
ocupada na súa terceira parte por monte arborizado. A maior extensión forestal 
atópase na provincia da Coruña, co 39% deste tipo de propiedade. En Lugo 
sitúase un 30%, e Ourense e Pontevedra reparten a partes iguais ó resto. A especie 
máis estendida é o piñeiro que ocupa o 58% do terreo e a continuación sitúanse 
outras especies de folla caduca como o castiñeiro e o carballo. O eucalipto, á súa 
vez, ocupa unha parte importante da riqueza forestal galega co 18% do monte 
arborizado total (segundo datos tomados do xornal La Voz de Galicia , a 30 de 
xullo de 1996). 

O sector forestal galego factura anualmente 30.000 millóns de pesetas, 
cunha producción anual de seis millóns de metros cúbicos con cortiza. O seu 
valor en pé ascende a uns 30.000 millóns, cifra que aumenta ata os 50.000 millóns 
despois da primeira transformación e que se duplica unha vez finalizado todo o 
proceso. En conxunto, o sector emprega a 30.000 persoas fixas ligadas ó monte, á 
industria e ós servicios auxiliares inmediatos. Serradoiros, fabricación de tablóns 
e pasta para celulosa son os principais usos que derivan da industria forestal. A 
industria de serradoiros, con 4.000 postos de traballo fixos, é, hoxe en día, o 
núcleo máis importante do sector xa que move anualmente 22.000 millóns de 
pesetas, o que supón unha cantidade moi achegada á facturación anual de tódala 
industria forestal. A madeira máis demandada para serradoiros é a de piñeiro, 
árbore que goza dunha maior rendabilidade ademais de se-lo que mellor se adapta 
ás circunstancias climáticas e topográficas galegas. Os serradoiros nútrense dunha 
cantidade moi pequena doutras especies arbóreas; así, no ano 1993 só se 
empregou nesta actividade un 4% de madeira de eucalipto. Outras industrias están 
especializadas na realización de tablóns, chapas e aglomerados, destacando nesta 
actividade as fábricas de Tafisa en Pontevedra e Finsa en 

Santiago. Os nosos bosques abastecen tamén boa parte das necesidades da 
industria papeleira, sendo o eucalipto o auténtico “rei” nesta actividade, diante 
dos piñeiros. 

Un uso recente en incremento hoxe en Galicia é a utilización da madeira 
como fonte de enerxía, e non só calorífica, senón incluso eléctrica: a chamada 
fonte enerxética da biomasa vexetal, enerxía que se inclúe entre as renovables e 
que representa unha especie de positivo reciclaxe. Trátase dun producto 
enerxético de gran interese, sobre todo en moitos países subdesenvolvidos, onde a 
madeira supón arredor do 90% da enerxía total que se consume. Galicia en 1996 
foi, despois de Andalucía, a segunda comunidade autónoma consumidora de 
biomasa con 630.118 miles de toneladas equivalentes de petróleo (TEP), coa 
seguinte distribución de maior a menor por actividades industriais: pasta e papel; 
madeira, mobles e cortiza; alimentación, bebidas e tabaco; cerámica, cementos e 
xeso; biogás; e outras actividades industriais. 

POSTURAS DA ADMINISTRACIÓN E DO ECOLOXISMO 
SOBRE O FUTURO DA SILVICULTURA E PRODUCCIÓN 
MADEREIRA EN GALICIA 

Galicia é un país de excepcionais condicións para o desenvolvemento 
forestal: as súas características bioclimáticas e unha gran porcentaxe do seu 
territorio cunha topografía moi apta para a silvicultura, propician o crecemento e 
aproveitamento do arborado e manteñen unha diversidade de ecosistemas 
forestais, que poden dar resposta ás dúas grandes demandas que as sociedades 
occidentais reclaman do monte: a producción de bens económicos e a 
conservación do Medio Ambiente. A isto hai que engadirlle que Galicia non está 
precisamente sobrada de recursos económicos, posto que gran parte dos sectores 
de actividade tradicional víronse afectados pola entrada de España na 
Comunidade Económica Europea (leite e derivados, carne,...). 

Baseándose no anterior, a Administración presenta o sector forestal como 
unha das posibles alternativas ós cambios profundos que se están a producir na 
agricultura e gandería galegas. No curso “Economía forestal galega” organizado 
pola Dirección Xeral de Montes e Medio Ambiente Natural e outras entidades en 
1992 expuxéronse os problemas principais que afectan a este sector: os incendios 
forestais, a estructura da propiedade, a carencia de infraestructuras, a escaseza de 
silvicultura apropiada, a difusa oferta comercial de productos, a carencia de 
tradición e cultura forestal, a falta de valoración social do monte. A Xunta de 
Galicia tenta dar resposta a algúns destes problemas con diversas actuacións, 
tendo xempre como referente o Plan Forestal aprobado en 1992 que ten como 
prioridade o incremento da producción madereira: 



Nº 30 (Maio 1997) Recursos Didácticos 79 

• Creación do Instituto Universitario de Tecnoloxía da Madeira na Escola 
de Enxeñería Técnica de Industrias Forestais de Pontevedra, único 
centro docente adicado á investigación deste sector en toda Galicia. A 
estes respecto hai que engadir que a universidade de Vigo está a 
reclamar unha nova titulación superior para a Escola de Enxeñería 
Técnica de Industrias Forestais, apostando por un segundo ciclo 
relacionado co aproveitamento da madeira. 

• Mellora xenética forestal de Galicia é a producción de sementes en 
laboratorios creados a partir de árbores plus elexidos no monte polas 
súas destacadas características e de plantas seleccionadas producidas 
por outros métodos de propagación. Nesta tarefa destaca a estación de 
Lourizán, situada precisamente preto da fábrica de celulosa de ENCE 
FORESTAL en Pontevedra. 

• A loita contra os incendios forestais convertiuse nunha das principais 
tarefas da época estival desde hai uns anos para acá, establecéndose os 
plans Infoga que inclúen equipos de vixianza e apagalumes, 
acompañados de medidas de prevención nestas datas como a 
prohibición de prender lume ó aire libre en toda clase de terreos 
agrícolas ou forestais ou a de botar lixo ou restos industriais 
susceptibles de producir lume. A pesar de todos estes medios, entre os 
que se incluíron en 1996 doce helicópteros, dous avións anfibios e 
outros tres avións de recoñecemento e apoio, o lume afectou a 140.000 
hectáreas de monte en Galicia no que vai de década. Así, en 1995 
rexistráronse 15.218 incendios, dos que máis do 90% foron 
intencionados. 

As organizacións e movemento ecoloxista  en xeral fan numerosas críticas 
ó progresivo incremento da plantación de eucalipto e outras especies arbóreas 
idóneas para a producción de pasta de papel baseándose nas seguintes razóns: 

• O Plan Forestal da Xunta é un proxecto eminentemente productivista no 
que prima de forma absoluta os intereses da industria forestal, adicando 
un 92,7% dos recursos implicados (aproximadamente 125.000 millóns 
de pesetas no quinquenio 1993-1997) á obtención de beneficios 
económicos do monte, só un 4,3% a fins ecolóxicos e un 3% a fins 
sociais. 

• O plan deseñado emprega coníferas e especies de crecemento rápido 
como os eucaliptos que poden en moitos casos desencadear un proceso 
de empobrecemento e degradación do solo. 

• Contra as repoboacións forestais masivas levadas a cabo, pídese unha 
silvicultura en mosaico, con masas intercaladas de distintas especies 

frondosas e coníferas, o que pode frea-lo avance das pragas e o lume, co 
probable descenso de hectáreas queimadas polos incendios. 

• O rendemento das especies tropicais empregadas nas repoboacións será 
no futuro moito menor, a causa da competencia que farán países de 
clima máis cálido nos que se está a plantar estas mesmas árbores, 
desprezándose por otra banda o alto valor engadido de especies de 
crecemento máis lento pero de mellor adaptación ó noso clima como o 
carballo e o castiñeiro. O Plan Forestal pretende adicar un 46% do 
territorio galego para a explotación madereira con especies de baixa 
calidade, mentras que estudios edafolóxicos sinalan que as 3/4 partes de 
Galicia son aptas para cultivos herbáceos e pradería, co conseguinte 
desaproveitamento dos recursos naturais e da súa productividade 
potencial. 

• A fábrica de ENCE FORESTAL non cumpre a lexislación vixente 
sobre verquidos contaminantes, incluso segundo os propios informes do 
convenio entre a COTOP e ENCE, como o do catedrático de ecoloxía 
Xavier Niell (1996) quen recoñece que o valor DBO (demanda 
biolóxica de osíxeno) é maior do permitido, sen falar das enormes 
cantidades de mercurio, dioxinas e furanos verquidos á ría polo 
complexo ENCE-ELNOSA. A contaminación da ría de Pontevedra e en 
concreto do banco marisqueiro dos Praceres sofre desde hai anos unha 
contaminación que levou á perda aproximada de 5000 postos de traballo 
no sector marisqueiro, turístico e pesca de baixura nesa zona. A todo 
isto pode engadirse unha circunstancia importante como é o feito de que 
nesta fábrica só se realiza o proceso máis contaminante da producción 
de papel e que crea menos traballo, non estando implantada aquí a 
segunda fase de transformación da celulosa en papel e derivados que en 
conxunto producen dez veces máis postos laborais e de maior 
cualificación. 

PROCESO DE FABRICACIÓN DO PAPEL          

 
Neste proceso distínguense dúas fases {

 

Das árbores á polpa de celulosa 
Da polpa ó papel 

Na fábrica de celulosa “ENCE FORESTAL”  realizase só a primeira destas 
etapas, empregando basicamente o método do sulfato tamén chamado kraft 
explicado máis abaixo. Os postos de traballo implicados son 700 directos na 
propia zona e 3000 indirectos en toda Galicia. Esta factoría, situada en 

Lourizán entre a cidade de Pontevedra e Marín, é a única existente do seu tipo en 
Galicia e precisa anualmente preto dun millón de metros cúbicos de madeira. Só a 
metade desta cantidade provén de Galicia, que non produce a suficiente madeira, 
polo que é preciso importar madeira de eucalipto do norte de Portugal e de 
Latinoamérica. Para a obtención de pasta de fibra longa, emprégase piñeiro, 
mentras que para pasta de fibra curta, emprégase eucalipto. Factura anualmente 
máis de 30.000 millóns de pesetas, despois dun recente proceso de modernización 
e aumento da súa producción que conlevaron un incremento progresivo da 
exportación de celulosa a outros países. Este complexo industrial é un grupo 
constituído por tres seccións: NORFOL, grupo forestal de servicios; ELNOSA, 
fábrica productora de cloro, sosa e hipoclorito sódico (lixivia) por proceso 
electrolítico; e CIE, centro de investigación forestal, sendo ademais propietaria da 
metade das 5000 Ha que actualmente controla en Galicia para a súa producción 
madereira. Actualmente está nunha fase de expansión, tendo como obxectivo 
chegar a procesar dous millóns de metros cúbicos de madeira, para o que precisa 
incrementa-la superficie adicada na actualidade en Galicia para producción de 
eucalipto. A exportación faise fundamentalmente polo porto de Marín. A causa do 
crecente rexeitamento social da contaminación que produce e da obrigación de 
cumpri-la normativa actual sobre verquidos agresivos co medio ambiente veuse 
obrigada a invertir nos últimos anos arredor de 18.000 millóns de pesetas na 
reciclaxe e reutilización dos gases tóxicos xerados así como dos refugallos e 
biomasa desbotada que en parte se empregan agora para o autoabastecemento 
enerxético.  

As árbores son transportadas ó muíño de polpa, altamente mecanizado, 
onde son descortizados e esmiuzados antes de ser tratados con productos 
químicos, na variante de proceso químico elexida, ou de ser moídos por rodas 
xigantestas ata ser convertidos en polpa, na variante de proceso mecánico. A 
función dos muíños de polpa é extrae-las fibras celulósicas das árbores 
eliminando outros compoñentes como a lignina. Para obte-la polpa a partir de 
madeira hai dous procedementos: mecánico e químico, podendo empregarse este, 
á súa vez, na variante do sulfito ou na variante do sulfato tamén chamada kraft. 

1) O proceso mecánico consiste na separación física das fibras moendo a 
madeira, xa sexan troncos enteiros ou lascas. Se se trata de troncos, primeiro 
córtanse as porcións dunha determinada lonxitude que, presionadas por uns 
cilindros hidráulicos, son esmiuzadas por una moa de polpa feita dunha mestura 
de carburo de sílice e óxido de aluminio. Cada moa pode producir diariamente ata 
cincuenta toneladas de polpa. A polpa obtida é tamizada para separa-los nós, a 
cortiza e o lixo. O papel obtido a partir desta polpa contén tódolos seus 
compoñentes, entre os que se inclúen lignina, hemicelulosa e resinas, polo que ó 
ser exposto á luz e calor ponse amarelo como ocorre nos xornais e libros vellos. 
Ademais, as fibras da madeira moída son moi curtas e non quedan 

uniformemente distribuídas polo que este papel non é demasiado resistente, aínda 
que é groso e pode ser impreso. 

2) No proceso químico do sulfito a polpa obtense sometendo as porcións 
de madeira a un tratamento químico a temperatura e presión elevadas. Este 
procedemento foi empregado durante moitos anos, pero desde 1940 deixou paso ó 
do sulfato. A mestura dixestiva adoita consistir en dióxido de xofre disolto nunha 
disolución de hidróxido sódico ou cálcico. Para mante-la calor vértese vapor de 
agua á solución ácida. Despois da dixestión, alíviase a presión bruscamente de tal 
xeito que a madeira se desfai en fibras. A continuación elimínanse os materiais 
indesexables mediante unha criba baseada no tamaño e na densidade das 
partículas. Finalmente lávase a polpa e os ácidos son drenados, constituíndo un 
verquido contaminante se esta operación non se fai cos controis adecuados. A 
polpa resultante, de cor clara, emprégase para diversos tipos de papel prensa, 
combinándoa moi a miudo con polpa moída. 

3) O moderno método químico do sulfato desenvolvido en 1884 é unha 
mellora do anterior que fora inventado trinta anos antes. O proceso do sulfato ou 
kraft proporciona unha polpa moito máis forte que a sódica e o seu nome deriva 
do vocablo alemán e sueco kraft, que significa forte. As fases da producción de 
pasta de papel segundo este método esquematízanse na figura adxunta, podendo 
resumirse nas seguintes: aprovisionamento de madeira, descortizado, 
esmiuzados, dixestión por lixiviado e cocción, lavado da pasta, branqueado, 
secado e prensado, recolléndose colateralmente os gases e líquidos tóxicos para 
volver a empregalos en diversos momentos do proceso. Este método mellora o 
proceso do sulfito empregando para a dixestión unha mestura de hidróxido sódico 
e sulfuro sódico, e ademais permite utilizar unha ampla gama de árbores, 
incluídas madeiras moi resinosas como as dos piñeiros tea, incienso e palustre, 
todas elas non aptas para o método do sulfito. Isto chegou incluso a provocar que 
a resina obtida polo sangrado de árbores ou outros métodos máis primitivos se 
obteña tamén co método do sulfato co que se recuperan subproductos como a 
colofonía empregada na propia industria do papel ou a trementina moi apreciada 
na fabricación de perfumes, desinfectantes ou productos alimenticios. Por todas 
estas cualidades, o proceso kraft é o maioritario na actualidade. A continuación se 
explican as fases máis relevantes deste método. 

No descortizado os troncos lévanse ós tambores descortizadores onde se 
voltean uns contra os outros e contra a parede abrasiva do tambor ata que a maior 
parte da cortiza se desprende. A cortiza envíase ós fornos onde é queimada para 
producir enerxía para o muiño. 

No esmiuzado os troncos descortizados se trocean median coitelas en 
porcións duns 3 cm e uns 5 mm de grosor. As porcións pequenas se queiman 
xunto coa cortiza e as grandes se reciclan polas talladoras. A madeira troceada 
pode amontoarse ou alimentar directamente o dixestor. Á madeira troceada 

procedente da talladora engádeselle a que é traída por tren ou por estrada das 
plantas de fabricación de artigos de madeira maciza. 

Na dixestión libéranse as fibras celulósicas da lignina por medio de 
reacción química a temperatura elevada, existindo dous tipos de dixestores: o de 
fornada e o continuo. Os de fornada son semellantes a autoclaves xigantes, nos 
que o dixestor se pecha herméticamente e, xunto co licor dixestivo a base de 
hidróxido sódico e sulfuro sódico, se introduce durante 2 horas e media vapor de 
auga a unha presión de ata 8 kp por cm2 (~ 7,5 atmósferas) podendo chegar ata 
170ºC de temperatura. Modernamente e tamén en ENCE empréganse os 
dixestores continuos formados por grandes torres que nesta fábrica acadan unha 
capacidade de 120 m3 cada un, sendo 8 en total. A madeira e o líquido dixestivo 
constituído por unha solución alcalina de ácido sulfúrico e sosa penetran 
continuamente pola parte superior da torre e pasan por zonas sucesivas a presións 
e temperaturas distintas establecéndose un gradiente ámbolos dous factores ó 
longo da estructura cilíndrica do dixestor. O fluxo continuo produce unha 
dixestión uniforme da madeira. 

No lavado elíminase o líquido dixestivo empregado que agora presenta 
aspecto negruzco polo que se lle chama licor negro. No tratamento dixestivo 
continuo o licor negro é eliminado antes de que a mezcla penetre no tanque de 
soprado. Se o que se quere fabricar é papel de embalaxe, a polpa lavada é 
bombeada directamente ó muiño papeleiro. 

O branqueo emprégase cando se vai fabricar papel branco. A polpa 
resultante antes desta fase é de cor escura podendo ser utilizada para papeis sen 
brillo nen cor. Na década de 1930, o inconveniente da cor foi eliminado co 
descubrimento de novas técnicas de branqueo consistentes basicamente no 
mesturado da polpa empapada en auga con cloro gaseoso para que os derivados 
da lignina restantes despois da dixestión reaccionen e se solubilicen. En segundo 
lugar, elimínase o cloro e a polpa trátase con hidróxido sódico para extrae-los 
restos de lignina, engadíndose posteriormente dióxido de cloro para obter unha 
maior brancura. Isto repítese varias veces se fose necesario. En ENCE estase a 
empregar desde 1994 un moderno método de branqueo consistente no tratamento 
da polpa con osíxeno ata que esta última non teña máis dun 2% de lignina, e 
posteriormente con peróxido de hidróxeno. 

Na sección de sequería efectúase ademais do secado os tratamentos 
superficiais específicos da folla de papel, procesando 850 tm/día en dúas 
máquinas. 

Despois do prensado, a celulosa envólvese en cilindros formando bobinas 
ou córtase en láminas de celulosa que se empaquetan nun proceso totalmente 
automatizado, sendo isto último o que se fai en ENCE. 

Recuperación química e enerxética 

Para o funcionamento do moderno muíño de polpa requírese moita enerxía, 
procurando alimenta-los fornos cos refugallos. A cortiza procedente dos tambores 
descortizadores, os recortes de madeira e a lignina extraída do líquido dixestor 
empréganse para xerar vapor que active as turbinas productoras de electricidade. Así 
tamén se evita o verquido ós desaugadoiros de productos químicos altamente 
contaminantes. No procedemento kraft recupérase case o 95% dos productos empregados 
na dixestión, o chamado licor branco. O licor “negro” resultante, unha vez librado da 
madeira desfibrilada, é bombeado a evaporadores onde se elimina máis da metade da auga 
e o líquido “forte” resultante é queimado nun forno de recuperación. Os compoñentes 
leñosos da lignina producen calor que é empregada para xerar enerxía para o muíño. O 
sulfato sódico e outros compostos de sodio formados durante a dixestión son 
transformados en sulfuro sódico e carbonato sódico que son disoltos en auga para formar o 
licor “verde”. O óxido de calcio procedente do forno de cal é engadido ó licor verde para 
formar carbonato cálcico e reconstituí-lo licor dixestivo orixinal de hidróxido sódico e 
sulfuro sódico (licor branco). O carbonato de calcio déixase solidificar e pásase a un forno 
de cal onde o dióxido de carbono é eliminado por acción da calor para deixa -lo óxido de 
calcio que se engade ó licor verde pechando o ciclo. 

REFLEXIÓNS E CUESTIÓNS RELACIONADAS COA 
INFORMACIÓN DESTE ARTIGO: 

¿Coñeces outras enerxías de tipo renovable? ¿Cales destas enerxías pensas que teñen máis 
futuro nos próximos anos? 

¿Que grave risco supón o exhaustivo aproveitamente da biomasa vexetal como fonte 
enerxética? 

¿Por que unha tala abusiva provoca unha rápida desertificación nas zonas de bosque 
tropical e ecuatorial como o Amazonas? 

¿Que sucesión vexetal se produce nun bosque despois dun incendio? 

¿Coñeces un exemplo da antigüidade na zona onde hoxe se sitúa o Líbano, Israel e 
Palestina, sobre unha deforestación extrema? ¿Cal foi a causa principal e cales as 
consecuencias? 

¿Que fase da producción de papel pode provocar verquidos máis contaminantes ó medio? 
¿Que manifestacións máis comúns de contaminación causada pola fábricas de pasta de 

papel coñeces? 

¿Que estratexia baseada en tres puntos propugnan os ecoloxistas para un desenvolvemento 
sostible e máis igualitario? 

¿Que vantaxes e desvantaxes ten a ubicación desta fábrica nos arredores de Pontevedra? 

¿Estás a favor da implantación de novas fábricas deste mesmo tipo en Galicia? 

